
Dann hatt ich en ganz tolle Arbeidsstell en Zollstock. Mer wore vier Kollegen un de Chefin. Ävver ein
Kollegin vun uns, ach, dat wor e Mädche, dat kom morgens eren, hatt de Zung am Hals erus, un dann
wor dat däm egal, wat för en Fläsch et wor om Desch. Die Schnut an die Fläsch, gedrunke, oach, un dat
dät uns stüre ungemein. Do han ich gesaht: “Su, eins kann ich üch sage, us minger Fläsch süff et nit
mih! Die präpariere ich.” 

De Chefin dovun informiert. Ich die Fläsch derheim präpariert. Tabasco, Ritzinusöl, Peffer, alles, wat mer
derheim han en dat Cola, schön geschöddelt. It kom widder fünf Minutte zo späd. Hä hä hä hä. “Huch!”,
sag ich, “Maria, wat es? Bes de widder fäädig?”

“Huch, moot ich ad widder der Bahn nohlaufe. Et ging alles nit!” 

Ich sage: “Kumm, dun ens drinke!” Dat hät ene Zog genomme, och, ohne Ende! Ich han gedaach: “Nach
Mattes! Dinge Dag es hügg en zwei Stund vorbei.” 

Su! Mir woren am Arbeide. It wor de eetste Kundin am Bedeene, wor dä de Hoor am Schnigge. Op eimol
säht et för die Kundin: “Entschuldigen Se ma' bitte! Ich müsste ma' grade zor Toilette.”

“Jojo”, säht die Kundin, “gangk ruhig!” Dat geiht nohm Klo, et dät duure duure, duure. Un op eimol kom
et widder. “Es et dir nit god?”, reef ming Chefin. “Doch, doch! Ich han bestemmp jet Verkehtes gegesse
gester.” 

Et wor wigger am Arbeide. Fünf Minutte späder widder op dä Pott. Un mir woren uns de Fingere am
Rieve. Noh drei Stund ging wirklich nix mih. Einer vun uns hät die Kundin fäädig gemaht. 

De Chefin säht: “Kind, weiß de wat? Fahr noh Hus! Deis de dich jet uskuriere. Häs dich bestemmp
irgendwie verdorve am Mage.”

“Jo, Dankeschön, Frau Steinhausen!” Et fuhr noh Hus. Su! 

Am ander Morge kom et widder, loot mich aan. “Na”, sag ich, “wat es? Geiht et der besser?”

“Mmmm.”

Ich sage: “Dann wor et der gestern ens en Lihr gewäse.”

“Wie en Lihr?”

“Ja,” ich sage, “bei ander Lück us de Flasche zo suffe”, sag ich. “Wat do gester gesoffe häs”, sag ich,
“do wor jet Godes dren”, sag ich, “dröm bes de och op der Klo gegange. Gangk der selver jet kaufe”,
sag ich, “söns passiert dat widder!”

Jo, un da kom uns Chefin runger un säht: “Su! Un ehr kritt jeder en Stund avgetrocke, weil ehr dat ge-
maht hat.”

